
Focal ón Taoiseach
Ag leanacht ar aghaidh leis an obair bhreá a bhí á dhéanamh ag Éanna Ó Coinnigh T.D., an 
té ar tháinig mé i gcomharbacht air, le cúnamh taca ón Roinn seo, is é atá de rún agamsa i 
mo cheannaire ar an Rialtas an dul chun cinn eacnamaíochta atá déanta againn le chéile a 
choinneáil ar bun agus a thoradh a leathadh. Ciallaíonn sin leanacht den Chlár don Rialtas 
Comhpháirtíochta a chur i bhfeidhm, a thabhairt go mbíonn teacht níos fearr ar na seirbhísí 
sláinte, cur leis an soláthar tithíochta inacmhainne agus an saol a dhéanamh níos furasta ag 
teaghlaigh.

Táthar ag teacht aniar on ngéarchéim eacnamaíochta chomh mór agus go bhfuil an tír 
seo anois ar cheann de na tíortha san Aontas Eorpach is mó a bhfuil forás faoi chúrsaí 
eacnamaíochta ann. Faoi Thionscadal Éireann 2040, an creat forghinearálta beartais agus 
pleanála maidir le forbairt shóisialta, eacnamaíochta agus cultúrtha ar an tír, tarlóidh 
forás inbhuanaithe agus cothromaíocht idir na réigiúin. Is é seo an chéad uair a raibh 
comhordú chomh mór i gceist leis an gcur chuige i ndáil le hinfheistíocht sa bhonneagar 
poiblí ar bhealach atá ag teacht leis na bearta príomhthábhachta náisiúnta maidir le cúrsaí 
spásúlachta.

Beidh an Ríocht Aontaithe ag fágáil an Aontais Eorpaigh an 29 Márta 2019. Tá ábhar 
dúshláin ó thaobh cúrsaí polaitíochta, eacnamaíochta agus taidhleoireachta seachas mar a 
cuireadh roimh an tír seo riamh cheana i gceist le Brexit. Tá an Rialtas ag saothrú go dian 
in Éirinn agus thar lear chun an toradh a thagann de bharr Brexit a laghdú agus a mhaolú 
oiread agus is féidir agus chun ullmhú dá dtiteann amach dá bharr. Bhí buntábhacht le 
hobair na bliana 2017 ionas go gcinnteofaí leas náisiúnta na hÉireann á chur san áireamh 
go hiomlán i gComhthuarascáil Mhí na Nollag, geallúint go seachnófaí filleadh in athuair ar 
theorainn dhocht. 

Leis an athrú a thiocfaidh ar an gcaidreamh trádála leis an Ríocht Aontaithe, ní foláir 
deiseanna eile a aimsiú ar fud an domhain. Is fada de cháil ar eacnamaíocht na hÉireann 
go bhfuil sí ar cheann chomh hoscailte agus atá ar fáil. Ligfidh tionscnaimh de leithéid Éire 
an Domhain 2025 agus Éire Cheangailte dúinn dlús breise a chur leis an gcaidreamh tréan 
trádála agus cultúir idir Éirinn agus áiteanna ar fud an domhain chomh maith le ceangal 
den chineál céanna a chruthú le háiteanna eile. Tarraingeoidh sin deiseanna níos fearr 
infheistíochta agus trádála chomh maith le borradh a chur faoin turasóireacht agus an 
ceangal leis an diaspóra a neartú. 

Is mian liom buíochas a chur in iúl maidir lena bhfuair mé de chúnamh agus mé ag obair 
ar son na hÉireann ó mo Roinn féin agus ó oifigigh ar fud na Ranna Rialtais eile agus na 
seirbhíse taidhleoireachta.

Ba mhaith liom, in éineacht leis na hAirí eile, Paul Kehoe TD, Helen McEntee TD, Joe 
McHugh TD agus Pat Breen TD, buíochas a ghlacadh le foireann na Roinne as an díograis 
agus an dúthracht a chaitheann siad leis an obair.

Leo Varadkar 
An Taoiseach

Réamhrá an Ard-Rúnaí
Seo í an chéad Tuarascáil Bhliantúil a thagann faoi Ráiteas Straitéise 2017-2020 Roinn an 
Taoisigh.

Bhí obair na Roinne i rith na bliana 2017 bunaithe go mór ar chúnamh taca a thabhairt 
maidir le hobair an Taoisigh agus an Rialtais in Éirinn agus thar lear. Tharla Taoiseach nua 
agus Rialtas nua a cheapadh i rith na bliana agus athruithe suntasacha dá réir sin sa Roinn, 
Airí Stáit nua, an fhreagracht as an gcomhordú maidir le Brexit a aistriú go dtí an Tánaiste 
agus an tAire Gnóthaí Eachtracha agus Trádála, agus Coistí Comh-Aireachta a bhunú san 
áireamh.

Anuas ar na dualgais reatha, faoi mar a leagtar amach sa tuarascáil seo, thug an Roinn faoi 
obair bhreise maidir le Leasú ar chúrsaí Pinsin, cúrsaí bitheacnamaíochta na hÉireann, an 
Creat Náisiúnata Náisiúnta agus Éire an Domhain 2025.

Faoi cheannas an Dara Ard-Rúnaí, John Callinan, chuir an Roinn cúnamh taca ar fáil maidir 
leis an idirbheartaíocht agus an idirghabháil dhian a rinne an Taoiseach le ceannairí eile an 
AE maidir le gnóthaí Brexit. Leanadh den obair ar réimse leathan de na príomhcheisteanna 
náisiúnta, de réir mar a threoraigh an Taoiseach, mar shampla, Brexit, tithíocht agus daoine 
gan dídean, athrú aeráide, athchóiriú ar an gcóras sláinte agus ar an gcóras dlí agus cirt, 
pleanáil agus infheistíocht maidir le gnéithe den bhonneagar, comhionannas inscne agus 
daoine faoi mhíchumas, pleanáil eacnamaíochta, agus forbairt tuaithe.

Chomh maith leis an obair maidir le ceapadh beartais agus le polasaithe a chur i bhfeidhm, 
lean foireann na Roinne de na seirbhísí corparáide bunriachtanacha a chur ar fáil a 
chuireann bonn treise faoi obair na rannóg go léir agus oifigí na n-Airí sa Roinn. Lean na 
haonaid maidir le cúrsaí preasa agus prótacail de na seirbhísí taca a chur ar fáil maidir le clár 
iomadúil ócáidí, sochraid stáit Liam Uí Chosgartha ina measc chomh maith le cuairteanna a 
thug Ceannairí Stáit agus oifigigh sinsearacha de chuid an AE.

Bhí baint lárnach ag an Roinn le cúnamh taca a thabhairt don Taoiseach agus don Ghrúpa 
Náisiúnta Comhordúcháin maidir le Cásanna Éigeandála i ndáil leis an obair mar gheall ar 
Stoirm Ophelia i mí Deireadh Fómhair.

Fuair Lorcan Fullam, ball foirne ar mhór an fónamh a rinne sé agus ar mór an uaigneas atá 
ar dhaoine ina dhiaidh, bás i rith na bliana. Méala mór a bhás dá chuid comhghleacaithe ar 
fad sa Roinn.

Ba mhaith liom buíochas a ghlacadh le gach duine d’fhoireann na Roinne as a gcuid 
díograise, gairmiúlachta agus dúthrachta i rith na bliana.

Martin Fraser 
Ard-Rúnaí

Misean na Roinne
Is é atá de chuspóir ag an Roinn cuidiú leis an Taoiseach agus leis an Rialtas 
geilleagar inbhuanaithe agus sochaí rathúil a fhorbairt, leas na hÉireann a 
dhéanamh thar lear, Clár an Rialtais a chur i bhfeidhm agus todhchaí níos fearr a 
chur ar fáil d’Éirinn agus do shaoránaigh uile na hÉireann.

 
Aisling na Státseirbhíse
Seirbhís de scoth an domhain a chur ar fáil don Stát agus do phobal na hÉireann

Tosaíochtaí Straitéiseacha 2017-2020
Ar cheapadh Leo Varadkar T.D. ina Thaoiseach i mí Meitheamh 2017 agus an Rialtas nua 
a chur le chéile ina dhiaidh sin, ullmhaíodh Ráiteas nua Straitéise 2017-2020 i leith na 
Roinne a foilsíodh i mí Eanáir 2018. Leasú ar na Ráiteas Straitéise 2016-2019 a foilsíodh 
i mí Feabhra 2017 tar éis olltoghchán na bliana 2016 atá sa ráiteas is deireanaí. D’fhonn 
treisiú le hobair an Taoisigh agus an Rialtais, sonraítear sé cinn de bhearta straitéiseacha tús 
áite, a aontaíodh sa bhliain 2017, i Ráiteas Straitéise 2017 – 2020 na Roinne.



Roinn an Taoisigh- Tuarascáil Bhliantúil 2017

7

• Feidhmeanna Feidhmiúcháin an Taoisigh agus an Rialtais a chur i gcrích
• Rúnaíocht an Rialtais a chur ar fáil
• Cúnamh taca a thabhairt don Taoiseach i mbun dualgais mar Cheann Rialtais, dualgais 

i ndáil leis an Oireachtas, ceisteanna Bunreachta, Prótacal, Comhairle an Aontais 
Eorpaigh, an Chomhairle Aireachta Thuaidh/Theas agus Comhairle na Breataine agus 
na hÉireann san áireamh

• Oibriú le hOifig an Uachtaráin agus leis an Oireachtas
• Dul i ngleic le ceapadh agus cur i bhfeidhm bheartas an Rialtais, trí chóras na gCoistí 

Comh-Aireachta, Ghrúpaí na nOifigeach Sinsearach, Oifig Chlár an Rialtais agus Aonad 
an Idirchaidrimh leis an bParlaimint den chuid is mó

• Oifig an Taoisigh (mar aon le cúnamh taca don Tánaiste)
• Cúnamh Taca d’Airí Neamhspleácha sa Rialtas
• Oifig Phríomh-Aoire an Rialtais (atá freagrach chomh maith as an bPríomh-Oifig 

Staidrimh)
• Cúnamh taca do na hAirí Stáit a cheaptar sa Roinn (a leagtar freagracht orthu as cúrsaí 

Cosanta; Gnóthaí Eorpacha; agus, Cosaint Sonraí) 
• Preasoifig an Rialtais
• An tAonad Cumarsáide Straitéiseach
• Mionteagasc agus comhairle a chur ar fáil don Taoiseach maidir leis an uile cheist a 

bhaineann le ceisteanna beartais intíre agus maidir le gnóthaí idirnáisiúnta (trí bhíthin 
obair na Comhairle Náisiúnta Eacnamaíochta agus Sóisialta chomh maith le modhanna 
eile)

• Cúnamh taca a chur ar fáil don Taoiseach agus don Rialtas maidir le beartas na hÉireann 
i ndáil leis an AE agus cúrsaí idirnáisiúnta agus i ndáil le Tuaisceart Éireann agus an 
caidreamh idir Éire agus an Bhreatain a leagan amach agus a chur i bhfeidhm, an 
comhordú ina leith ar fud an Rialtais uile san áireamh

• Seirbhísí tacaíochtaí a chur ar fáil tríd an Rannán Prótacail agus Gnóthaí Corparáideacha 
(Acmhainní Daonna, Seirbhísí Airgeadais, TE agus seirbhísí eile)

Déantar, trí Bhord Bainistíochta na Státseirbhíse, atá faoi chathaoirleacht an Ard-Rúnaí, 
ceannaireacht an chomhair a chur ar fáil maidir le Clár Athnuachana na Státseirbhíse ag 
obair go dlúth leis an Roinn Caiteachais Phoiblí agus Athchóirithe.

Feidhmeanna Lárnacha na Roinne i rith na bliana 2017

Buaicphointí

I rith na bliana 2017, d’oibrigh 211.5 ball foirne Roinn an Taoisigh ar na nithe seo a leanas:

17,655 
Mír

Comhfhreagrais

1,289 
Ceist 
Parlaiminte

971
Comhad a aistriú go dtí

an Chartlann

10 

gCruinniú
den Chomhairle

um Ghnóthaí Ginearálta

55 
Cruinniú
Rialtais

92 Cruinniú ardleibhéil maidir le cúrsaí Thuaidh/Theas & cúrsaí
      na Breataine/na hÉireann

96 Cruinniú ardleibhéil maidir le Brexit

9 gCruinniú de Chomhairle an AE nó ar leibhéal

209
Aitheasc
a Scríobh

26
Cuairt

thar lear

960
Meamram

Rialtais

Iarratas SF

344

Ócáid
in Éirinn

302

55 
Cruinniú
Rialtais

Coiste Comh-aireachta A
Eacnamaíocht

Coiste Comh-aireachta D
Bonneagar

Coiste Comh-aireachta E
Sláinte

Coiste Comh-aireachta F
An tSlándáil Náisiúnta

Coiste Comh-aireachta G 
Dlí agus Ceart agus 

Comhionannas

•  déantar maoirseacht maidir le ceisteanna a bhaineann le 
hEacnamaíocht na hÉireann, Fostaíocht, an Margadh Saothair, 
an Acmhainn Iomaíochta, Táirgiúlacht, Trádáil an Plean 
Gníomhaíochta maidir le Forbairt Tuaithe, an Eacnamaíocht 
Dhigiteach agus Pinsin. 

• déantar maoirseacht agus comhordú maidir le 
hilchuimsitheacht shóisialta, maolú bochtaineachta agus 
seirbhísí a chur ar fáil

• oibrítear ar mhaithe le hathchóiriú na seirbhíse poiblí a 
thabhairt chun cinn agus a chur i bhfeidhm

• déantar maoirseacht agus comhordú ar sheasamh na 
hÉireann i ndáil le ceisteanna mórthábhachta san Eoraip 
agus beartaíocht an Rialtais mar gheall ar Brexit, an tionchar 
ar chúrsaí eacnamaíochta san áireamh chomh maith leis 
an idirbheartaíocht ar leibhéal an AE agus leis na húdaráis 

• cinntítear cur chuige comhordaithe uile-rialtais maidir le 
ceapadh agus forfheidhmiú an bheartais maidir le tithíocht, 
infheistíocht i ngnéithe den bhonneagar agus a dtabhairt 
i gcrích, beartaíocht maidir le cúrsaí aeráide agus an Creat 
Náisiúnta Pleanála.

An Rialtas agus na Coistí Comh-aireachta
Cuireann an Roinn Rúnaíocht an Rialtais ar fáil. I rith na bliana 2017, bhí 55 cruinniú ag an 
Rialtas agus déileáladh le 960 Meamram. Rinne an Roinn riarachán maidir le dhá chruinniú 
Comh-aireachta taobh amuigh de Bhaile Átha Cliath i gCill Droichid agus i gCorcaigh a bhí 
dírithe ar ábhar dúshláin maidir le cúrsaí beartais straitéiseacha a chuirtear roimh an tír 
agus cuireadh cúnamh taca ar fáil don Taoiseach freisin i ndáil le cruinnithe déthaobhacha 
leanúnach idir é féin agus Airí Rialtais.

Tá na Coistí Comh-aireachta lárnach i gcónaí in obair na Roinne maidir le forfheidhmiú 
bheartas an Rialtais agus comhoibriú éifeachtach tras-rannach a bhrú chun cinn. Cuireann 
an Roinn seirbhís rúnaíochta ar fáil do na Coistí Comh-aireachta agus déanann an Roinn 
cathaoirleacht ar na Grúpaí Oifigeach Sinsearacha a ghabhann leo. Tionóladh 37 cruinniú 
de chuid na gCoistí Comh-aireachta i rith na bliana 2017. Tar éis Rialtas nua a chur ar bun i 
mí Meithimh, rinneadh na Coistí Comh-aireachta a leagan amach mar seo a leanas i dtús na 
bliana 2018:

Coiste Comh-aireachta C
An tAontas Eorpach,
lena n-áirítear Brexit

Coiste Comh-aireachta B
Beartas Sóisialta agus 

Seirbhísí Poiblí

• déantar maoirseacht maidir le ceisteanna sláinte, athchóiriú ar 
an gcóras sláinte a thabhairt i gcrích san áireamh.

cuirtear maoirseacht ar an leibhéal polaitíochta ar fáil maidir le 
cora nua i ndáil le cúrsaí dlí agus cirt agus cúrsaí comhionannais

• coinnítear córais an Stáit maidir le hanailís, ullmhúchán 
agus gníomh i leith ábhar baoil do shlándáil an Stáit faoi 
athbhreithniú agus déantar soláthar do chomhordú ardleibhéil 
faoi cheisteanna a bhaineann leis an tslándáil náisiúnta.

Ócáidí agus Cuairteanna Stáit
I rith na bliana 2017, rinne an Roinn roinnt imeachtaí suntasacha agus cuairteanna oifigiúla 
thar tír isteach a eagrú nó cuidiú lena n-eagrú, na cuairteanna seo a leanas ina measc:

• Cuairt Aire Gnóthaí Eachtracha na Seapáine, an tAire Kishida
• Cuairt Uachtarán na Comhairle Eorpaí, Donald Tusk
• Cuairt Phríomh-Aire Cheanada, Justin Trudeau
• Cuairt an Phrionsa Charles agus Bhandiúc Chorn na Breataine
• Cuairt an Phríomh-Aire Theresa May
• Cuairt Leas-Phríomh-Aire na Síne, Hu Chunhua
• Cuairt Uachtarán na Cróite, Kolinda Grabar-Kitarović
• Cuairt Phríomhidirbheartaí an Choimisiúin Eorpaigh maidir le Brexit, Michel Barnier
• Cuairt Phríomh-Aire na hÍsiltíre, Mark Rutte
• Cuairt Phríomhidirbheartaí Pharlaimint na hEorpa maidir le Brexit, Guy Verhofsdadt
• Cuairt Chéad-Aire na hAlban, Nicola Sturgeon

Chuidigh an Roinn freisin leis an Taoiseach agus leis na hAirí Stáit i mbun ionadaíochta 
dóibh ar son na hÉireann agus ag cur cás na hÉireann chun tosaigh ag cruinnithe agus 
ócáidí eile thar sáile, ina measc:

• Imeachtaí aimsir na Féile Pádraig i Philadelphia, i mBostún, i Washington D.C., agus i 
Nua-Eabhrac lenar bhain cruinnithe leis an Uachtarán Trump, an Leas-Uachtarán Pence 
agus Paul Ryan, Spéicéir Theach na nIonadaithe

• Fóram Eacnamaíochta an Domhain in Davos
• Misin trádála agus infheistíochta sa Ghearmáin, sa Pholainn, sa Róimh, san Ísiltír, i 

Maidrid agus i Málta
• an Digital Summit i dTaillinn mar chuid d’Uachtaránacht na hEastóine ar an AE
• Misin trádála agus infheistíochta go Toronto agus Montréal lenar bhain cruinniú leis an 

bPríomh-Aire Trudeau; go Chicago; agus go San Francisco, Silicon Valley agus Seattle
• Naoi gcinn de chruinnithe den Chomhairle Eorpach agus cruinnithe eile de chuid an AE 

ar leibhéal chruinniú mullaigh, Cruinniú Mullaigh Neamhfhoirmeálta Cheannairí Rialtais 
an AE san áireamh i Valletta, Málta

• D’fhreastail an tAire Stáit maidir le Gnóthaí Eorpacha deich gcinn de chruinnithe de 
chuid na Comhairle um Ghnóthaí Ginearálta

Chuidigh an Roinn freisin leis an ullmhúchán do shochraid Stáit Liam Uí Chosgartha, iar-
Thaoiseach, i mí Deireadh Fómhair agus don Lá Náisiúnta Comórtha i mí Iúil in onóir na 
nÉireannach ar fad a fuair bás i gcogadh nó ar fiannas leis na Náisiúin Aontaithe. 

I mí Meithimh, d’fhreastail an Taoiseach, in éineacht le Diúc Cambridge agus Banphrionsa 
Astrid na Beilge, comóradh ar Chath Messines Ridge sa Bheilg a eagraíodh i bPáirc 
Síochána Oileán na hÉireann. Bhí an Taoiseach páirteach freisin i searmanais bhliantúla 
Lá an Chuimhneacháin in Inis Ceithleann mar ar leag sé bláthfhleasc ag an leacht 
cuimhneacháin sula raibh sé i láthair ag an tSeirbhís Cuimhneacháin in Ardeaglais 
Mhacartain.

Tosaíocht Straitéiseach A
Tacaíocht don Taoiseach agus don Rialtas
Chuir an Roinn réimse seirbhísí taca ar fáil don Taoiseach, don Rialtas agus don phobal i rith 
na bliana 2017 chomh maith le seirbhísí taca inmheánacha. Bhí san áireamh leis sin obair 
a bhain le 55 cruinniú Rialtais, 1,289 Ceist Parlaiminte, mionteagaisc, 209 aitheasc, 344 
iarratas maidir le Saoráil Faisnéise, Iniúchadh Inmheánach, cuairteanna ar Thithe an Rialtais, 
uiríll ó dhaoine den phobal a fhreagairt, ócáidí a eagrú agus ceisteanna ó lucht na meán 
cumarsáide a fhreagairt. Chuir an Roinn cúnamh tacaíochta maidir le cúrsaí riaracháin ar 
fáil freisin do thrí cinn de Choimisiúin Imscrúdúcháin agus do Chomhthionól na Saoránach i 
rith na bliana.

I mí Meithimh, d’éirigh an Taoiseach Éanna Ó Coinnigh T.D. as oifig agus ceapadh Leo 
Varadkar T.D. ina Thaoiseach. Mar chuid den Rialtas nua, bunaíodh an Roinn Forbartha 
Tuaithe agus Pobail i mí Iúil agus d’éirigh an Tánaiste as oifig i mí na Nollag agus 
tháinig Simon Coveney T.D. i gcomharbacht uirthi. Ceapadh Frank Clarke ina Phríomh-
Bhreitheamh nua freisin.

Déanann Oifig Chlár an Rialtais sa Roinn monatóireacht ar chur i bhfeidhm Chlár an Rialtais 
agus d’fhoilsigh an Oifig an chéad Tuarascáil Oifigiúil sa bhliain 2017 agus dhá thuarascáil 
eatramhacha ar an dul chun cinn i rith na bliana ina leagtar amach an dul chun cinn ar fud 
na Ranna Rialtais ar fad.

Leanann an tAonad Idirchaidrimh leis an bParlaimint den bhealach a réiteach do 
chaidreamh níos fearr idir an Rialtas agus an tOireachtas. Cuirtear cúnamh taca ar fáil d’Airí 
agus dá gcuid Ranna maidir le cúrsaí Oireachtais, ar a n-áirítear cúnamh maidir le Gnó 
Chomhaltaí Príobháideacha, cineál ar tháinig méadú mór air i rith na bliana 2017.

Lean Tionól na Saoránach den chlár oibre agus cuireadh tuarascálacha agus moltaí faoi 
bhráid Thithe an Oireachtais maidir leis an Ochtú Leasú ar an mBunreacht agus ar Ábhar 
Dúshláin agus Deiseanna maidir le Daonra atá ag Dul in Aois. Tugadh an phlé chun críche 
i rith na bliana 2017 freisin faoi bhealaí ina bhféadfadh an Stát a thabhairt go mbeadh 
Éire ina ceannródaí maidir le dul i ngleic leis an Athrú Aeráide. Cuireadh Comhchoiste 
Oireachtais ar bun chun athbhreithniú a dhéanamh ar mholtaí Thionól na Saoránach maidir 
leis an Ochtú Leasú; cuireadh tuarascáil ag moladh go n-eagrófaí reifreann ar an ábhar faoi 
bhráid i mí na Nollag.

I mí Meán Fómhair, d’fhoilsigh an Rialtas tráthchlár táscach maidir le reifrinn éagsúla faoi 
leasuithe ar an mbunreacht a eagrófar i rith na mblianta 2018 agus 2019. Bhí an reifreann 
faoin Ochtú Leasú a ritheadh i mí Bealtaine 2018 ar an gcéad cheann acu sin. 

Nuair a tharla an Stoirm Ophelia i mí Deireadh Fómhair, rinne an Grúpa Náisiúnta 
Comhordúcháin maidir le Cásanna Éigeandála ceannródaíocht den rath i ndáil leis an 
mbeartaíocht idir-rannach ilghníomhaireachta i leith na géarchéime aimsire. 

Rinne an Taoiseach agus an Roinn cion mór tairbhe i ndáil leis an mbeartaíocht chuim-
sitheach staidéarach seo trínar cinntíodh eolas a chur in iúl go tráthúil ar mhaithe le sáb-
háilteacht an phobail i rith na stoirme.

Seirbhísí Taca

Lean Aonad Acmhainní Daonna na Roinne ag cur seirbhísí acmhainní daonna ar fáil 
d’fhostaithe agus do bhainisteoirí na Roinne i gcomhar leis an Oifig Náisiúnta Seirbhísí 
Comhroinnte (NSSO). Cuireadh Clár Foghlama agus Forbartha cuimsitheach ar fáil do na 
fostaithe (i gcomhar le OneLearning i ndeireadh na bliana). Bhí deis ag fostaithe freisin 
tabhairt faoi bhreis staidéir i réimsí a thagann le riachtanais na hoibre. Bhí béim i gcónaí ar 
bhainistíocht feidhmíochta (trí phróisis shainiúla ionduchtúcháin agus promhaidh agus ar 
bhealaí eile) agus baineadh amach ráta comhlíontais 97.6% i leith na bliana 2017.

Thug Aonad Seirbhísí Bainistíochta na Roinne tionscadail chothabhála éagsúla chun críche i 
rith na bliana 2017 chomh maith le déileáil le 1,696 glaoch ar an deasc cabhrach.

Chuir Aonad Airgeadais na Roinne réimse seirbhísí airgeadais ar fáil i rith na bliana a raibh 
tábhacht leo maidir le húsáid éifeachtúil acmhainní airgid na Roinne trí bharainneacht, 
éifeacht, luach airgid agus tráthúlacht a thabhairt i bhfeidhm maidir leis an gcaiteachas ar 
fad. Rinneadh 3,418 sonrasc soláthraí a íoc a raibh luach iomlán €7.9 milliún leo. Lean an 
tAonad Airgeadais ag cur seirbhísí tacaíochta ar fáil don Roinn i gcomhairle leis an Oifig 
um Sholáthar Rialtais maidir le cúrsaí soláthair. Lean an tAonad freisin den ullmhúchán 
maidir leis an tSeirbhís Chomhroinnte Bainistíochta Airgeadais (FMSS), atá á fhorbairt faoin 
NSSO, a thabhairt i bhfeidhm ar fud na Státseirbhíse.

Lean Aonad TEC na Roinne den chlár forfheabhsúcháin maidir le córais gnó agus bunachair 
sonraí éagsúla de chuid na Roinne i rith na bliana 2017, na bunachair maidir le eCabinet, 
Saoráil Faisnéise, Ceisteanna Parlaiminte agus cúrsaí soláthair san áireamh. Pléadh le 6,455 
glao a tháinig chuig an deasc cabhrach agus rinneadh próiseáil maidir le 720,000, nó mar 
sin, de theachtaireachtaí ríomhphoist isteach agus 585,000 teachtaireacht amach.

Rinne Aonad Faisnéise & Bainistíochta Taifead na Roinne an riarachán maidir le 971 
comhad nó páirt de chomhad maidir leis an mbliain 1987 a aistriú go dtí an Chartlann 
Náisiúnta faoi Acht na Cartlainne Náisiúnta.

I ndáil leis an ullmhúchán don Rialachán Ginearálta maidir le Cosaint Sonraí (GDPR) a 
theacht i bhfeidhm ó mhí Bealtaine 2018 ar aghaidh, cheap an Roinn Oifigeach Cosanta 
Sonraí agus rinneadh athbhreithniú maidir leis an mbainistíocht agus an stóráil a dhéantar 
ar shonraí pearsanta sa Roinn. Cuireadh oiliúint agus mionteagasc ar fáil freisin d’fhostaithe 
a oibríonn sna réimsí is mó a dtagann rialachán an GDPR i gceist leo (e.g. cúrsaí airgeadais, 
AD agus TE).

Níor tharla aon nochtadh ó fhostaí ná iar-fhostaí a chur in iúl don Roinn faoin Acht um 
Nochtadh Cosanta 2014 i rith na bliana 2017.

Tosaíocht Straitéiseach B
Geilleagar Inbhuanaithe

Tugann Rannóg Eacnamaíochta na Roinne cúnamh taca don Taoiseach agus don Rialtas 
maidir le beartas eacnamaíochta a fhorbairt agus a chur i bhfeidhm atá dírithe ar fhorás 
eacnamaíochta inbhuanaithe atá cothrom ó thaobh na réigiún, ar fhorbairt bhonneagair atá 
dea-phleanáilte agus ar fhostaíocht ardchaighdeáin, agus an t-ábhar dúshláin a bhaineann 
le Brexit go háirithe á chur san áireamh. Ar Chlár Scór Nuálaíochta na hEorpa, bhí Éire sa 
bhliain 2017 i dtús cadhnaíochta maidir le nuáil ó thaobh táirgí, próisis agus margaíochta. 
Bhí Éire chun tosaigh i gcónaí freisin ó thaobh rath eacnamaíochta maidir le fostaíocht, 
teacht isteach agus easpórtáil.

Déanann Coiste Comh-Aireachta A maoirseacht maidir le ceisteanna a bhaineann le 
hEacnamaíocht na hÉireann, Fostaíocht, an Margadh Saothair, an Acmhainn Iomaíochta, 
Táirgiúlacht, Trádáil an Plean Gníomhaíochta maidir le Forbairt Tuaithe, an Eacnamaíocht 
Dhigiteach agus Pinsin. I rith na bliana 2017, pléadh an Straitéis Náisiúnta Scileanna, an 
tAthbhreithniú ar Fhiontar 2025, an plean oibre maidir le hAthchóiriú ar Chúrsaí Pinsean, 
an Plean Gníomhaíochta maidir le Teaghlaigh gan Fostaíocht agus an obair ullmhúcháin 
maidir leis an bPlean Gníomhaíochta maidir le Poist 2018. Ó seoladh an chéad Phlean 
Gníomhaíochta maidir le Poist sa bhliain 2012, tá níos mó ná 358,000 duine breise i mbun 
oibre agus tá ísliú i gcónaí ar an ráta dífhostaíochta - anuas go dtí 5.1% an tráth a bhfuil seo 
á scríobh (Meitheamh 2018).

I mí Iúil, d’fhoilsigh an Roinn plécháipéis lenar eisíodh gairm aighneachtaí maidir le 
bitheacnamaíocht na hÉireann a fhorbairt agus tháinig Ráiteas Beartais Náisiúnta de 
thoradh na hoibre sin. Leagtar béim leis an ráiteas sin ar an bhfeabhas a d’fhéadfadh a 
theacht ón mbitheacnamaíocht maidir le húsáid níos éifeachtaí as acmhainní inathnuaite a 
chur chun cinn an tráth céanna a gcuirfí bonn treise faoi fhorbairt eacnamaíochta agus faoi 
fhostaíocht i gceantair tuaithe na hÉireann.

D’oibrigh an Roinn freisin maidir le rannpháirtíocht an Taoisigh i bhFóram Eacnamaíochta 
an Lucht Saothair agus na bhFostóirí ag a dtagann ionadaithe de chuid na bhfostóirí 
agus de chuid na gceardchumann le chéile le hAirí Rialtais chun plé a dhéanamh de réir 
théamaí faoi leith ar nithe is ábhar buartha dóibh go léir maidir le cúrsaí eacnamaíochta 
agus fostaíochta agus leis an margadh saothair. Rinne an Roinn comhordú freisin ar phlé 
an Rialtais le próiseas na Seimeastar san Eoraip, an obair ullmhúcháin ar an gClár Náisiúnta 
Athchóiriúcháin san áireamh.

Seoladh Fíorú Acmhainneacht na Tuaithe, an Plean Gníomhaíochta maidir le Forbairt 
Tuaithe i mí Eanáir 2017. Leagtar amach ann beartaíocht an Rialtais uile d’fhonn a bhfuil 
d’acmhainn ag baint le ceantar tuaithe na hÉireann a thabhairt i gcrích trí bhearta cúnta 
a chur ar bun lena gcinntítear deiseanna breise fostaíochta ina gceantar féin ag daoine a 
chónaíonn faoin tuath chomh maith le teacht ar sheirbhísí poiblí agus ar chórais shóisialta a 
chuireann bonn faoi chaighdeán ard saoil.

Oibríonn an Rannóg Eacnamaíochta freisin ar son an Aire Stáit ar a leagtar freagracht as 
Cosaint Sonraí agus déantar maith maidir le cur chuige uile-rialtais maidir leis an ábhar 
dúshláin a ghabhann le saol na linne seo a bheith bunaithe níos mó ar chórais dhigiteacha 
agus leis an ardú suntasach dá bharr sin ar líon na sonraí pearsanta a chruthaítear. 
D’eagraigh an tAonad Cruinniú Mullaigh maidir le Sonraí i mBaile Átha Cliath i mí 
Meitheamh 2017 ag ar tharraing lucht éisteachta mór as an tír seo agus thar tír isteach, idir 
lucht tionsclaíochta, lucht léinn agus dhaoine ó earnáil na gcomhlachtaí neamhbhrabúis 
chomh maith leis an bpobal i gcoitinne.

Tosaíocht Straitéiseach C
Sochaí níos Fearr agus níos Cothroime

Cuidíonn an Roinn leis an Taoiseach agus leis an Rialtas, trí na Coistí Comh-aireachta 
éagsúla, beartais agus seirbhísí a chur chun cinn lena gcruthaítear saol níos fearr agus níos 
cothroime ag an uile dhuine.

I rith na bliana 2017, rinne Coiste Comh-Aireachta B, a dhéanann comhordú maidir leis an 
mbeartas sóisialta agus athchóiriú na seirbhíse poiblí, cion tairbhe i ndáil le tioncsnaimh a 
thabhairt chun cinn atá dírithe ar chomhionannas inscne, obair ullmhúcháin do scéim nua 
maidir le cúram leanaí inacmhainne agus moltaí maidir le seirbhís nua urlabhraíochta agus 
teiripe teanga sna scoileanna. Bhí baint mhór ag an gcoiste freisin leis an ullmhúchán do 
Choinbhinsiún na Náisiún Aontaithe maidir le Cearta an Duine faoi Mhíchumas a dhaingniú, 
rud a d’aontaigh an Rialtas ag deireadh na bliana 2017.

Rinne an Coiste Comh-Aireachta Sláinte (Coiste Comh-Aireachta E) cion tairbhe maidir le 
bearta athchóiriúcháin a cheanglaítear le Tuarascáil Sláintecare a foilsíodh i mí Bealtaine 
mar chuid de bheartaíocht an Rialtais mar gheall ar an Tuarascáil ilpháirtí. Rinne an Coiste 
plé freisin ar an gcostas a ghabhann le cógais nua agus leis an teacht a bhíonn orthu, ar 
sheirbhísí cúraim baile, agus ar thionscnaimh atá dírithe ar an tionchar atá ag pátrúin 
déimeagrafaíochta, cláir cúraim slánchóirithe do dhaoine aosta san áireamh chomh maith le 
galair ainsealacha agus obair ar an gconradh nua do dhochtúir teaghlaigh.

Bunaíodh Coiste Comh-Aireachta G i dtús na bliana 2018 chun maoirseacht ar an 
leibhéal polaitíochta a chur ar fáil ar chora nua maidir le ceisteanna dlí agus cirt agus 
comhionannais, a dtiocfaidh de thoradh ar chlár athchóiriúcháin an Rialtais maidir le 
hearnáil an dlí agus an chirt agus na cúirteanna san áireamh. Ar na cora ba thábhachtaí i 
rith na bliana 2017, bhí an Coimisiún um Thodhchaí na Póilíneachta in Éirinn a chur ar bun 
d’fhonn moltaí a chur faoi bhráid an Rialtais bunaithe ar athbhreithniú ar ról, struchtúir, 
cheannasaíocht agus chultúr na póilíneachta in Éirinn agus ar shraith moltaí a fhoilsiú i mí 
na Samhna d’fhonn treisiú le beartaíocht na hÉireann i gcoinne choireacht an bhóna bháin. 
Déanann an Roinn obair thacaíochta freisin don Ghrúpa Éifeachtúlachta agus Athnuachana 
ar mhaithe leis an Roinn Dlí agus Cirt agus Comhionannais, faoi chathaoirleacht Phádraig 
O’Riordan Uasal, meitheal atá i mbun maoirseachta ar chur i bhfeidhm na ngnéithe 
deireanacha de Thuarascáil Toland.

Lean an Chomhairle Náisiúnta Eacnamaíoch agus Shóisialta (NESC) i rith na bliana 2017 
d’ábhar comhairle a chur ar fáil don Taoiseach faoi cheisteanna maidir leis an mbeartas 
straitéiseach i ndáil le forbairt inbhuanaithe eacnamaíochta, shóisialta agus timpeallachta in 
Éirinn, tuarascáil a fhoilsiú maidir le hathrú go dtí geilleagar ciorclach in Éirinn san áireamh. 
Cheap an Taoiseach Comhairle nua i mí Bealtaine 2017 agus tá clár oibre anonn go dtí 
an bhliain 2019 leagtha amach. Lean Rúnaíocht Chomhairle an NESC den obair maidir 
le hábhar anailíse agus taighde cúl taca agus ábhar saineolais eile a chur ar fáil do Ranna 
éagsúla Rialtais.

D’oibrigh an Roinn ar mhaithe le tionscnaimh éagsúla i rith na bliana 2017, ina measc An 
Lárchathair Thoir Thuaidh, Éire Ildánach agus tairiscint na hÉireann maidir le Corn Rugbaí 
an Domhain 2023 a reáchtáil.

Tosaíocht Straitéiseach D
Caidreamh Dlúth le Tíortha san Eoraip agus ar fud an Domhain

D’oibrigh an Roinn go dlúth le Ranna eile chun leas na hÉireann ar fud an domhain a chur 
chun cinn agus an tionchar is mó is féidir a imirt ar chúrsaí polaitíochta agus ar chúrsaí 
eacnamaíochta. Chuidigh an Roinn leis an Taoiseach breis infheistíochta, trádála agus 
fostaíochta a thabhairt chun cinn, treisiú le caidreamh déthaobhach agus polaitíochta na 
hÉireann agus teacht ar bheartaíocht i gcomhar i ndáil le hábhar dúshláin ar an leibhéal 
domhanda agus an leibhéal réigiúnda, trí chlár cuairteanna agus cruinnithe idirnáisiúnta 
agus eile.

Mar chuid de chlár an Rialtais do chaidreamh níos dlúithe agus níos minice le páirtnéirí san 
AE, tugadh faoi shraith cruinnithe le ceannairí de chuid an AE.

I mí Márta, sheol an Taoiseach Éire Cheangailte: Trádáil agus Infheistíocht i nDomhan 
Dinimiciúil, straitéis chomhtháite uile-rialtais ina leagtar amach spriocanna uaillmhianacha 
maidir le heaspórtáil, infheistíocht dhíreach choigríche, turasóireacht agus oideachas 
idirnáisiúnta. Leis an straitéis nua, treiseofar le seasmhacht eacnamaíochta na hÉireann 
agus leis an luathbheartaíocht i ndáil le cúinsí so-athraitheacha an domhain trí dhlús breise 
a chur leis an bhforbairt ar ghnó ar na margaí a shaothraítear cheana féin agus trí leathnú 
amach go dtí réigiúin nua.

Cuireadh tús sa bhliain 2017 leis an obair ullmhúcháin maidir le tionscnamh Éire an 
Domhain 2025 ag féachaint le dúbailt a thabhairt ar an toradh a bhíonn ar theacht i 
láthair na hÉireann thar lear agus ar ionadaíocht na hÉireann i rith na mblianta anonn go 
dtí an bhliain 2025 sa chaoi is go gcuirtear leis an acmhainn spriocanna straitéiseacha 
idirnáisiúnta na tíre seo a chur chun cinn agus leas na hÉireann a dhéanamh thar lear. Is iad 
na cuspóirí is tábhachtaí, breis infheistíochta a mhealladh go hÉirinn, borradh a chur faoin 
turasóireacht agus faoin trádáil, ceangal níos tréine a chothú leis an diaspóra agus cur leis 
an mbeartaíocht maidir le malartú cultúir. Tá príomhthábhacht ag an Rialtas le méadú agus 
leathnú ar an trádáil agus ar an infheistíocht, go háirithe i gcomhthéacs shocrú na Ríochta 
Aontaithe an AE a fhágáil agus gnéithe eile éiginnteachta maidir le cúrsaí eacnamaíochta an 
domhain faoi láthair.

D’oibrigh an Roinn freisin ar son an Aire Stáit maidir le Gnóthaí na hEorpa ag an gComhairle 
Eorpach agus ag cruinnithe de chuid na Comhairle um Ghnóthaí Ginearálta ag ar pléadh 
an obair ullmhúcháin do chruinnithe na Comhairle Eorpaí agus leathnú ar an gCreat 
Airgeadais Ilbhliantúil. Sheol an Taoiseach beart caidrimh leis an saoránach maidir le 
Todhchaí na hEorpa i mí na Samhna d’fhonn caidreamh a chothú le saoránaigh na hÉireann 
faoin dearcadh, tuairim agus léargas atá acu ar an Aontas Eorpach. Chuir an tAire maidir le 
Gnóthaí Eorpacha tús le sraith de bhearta caidrimh le saoránaigh ar fud na tíre.

In éineacht leis an Roinn Gnóthaí Eachtracha agus Trádála, d’oibrigh an Roinn maidir le 
caidreamh leitheadach taidhleoireachta, abhcóideacht agus comhchainteanna d’fhonn 
saoradh Ibrahim Halawa óna choinneáil san Éigipt a thabhairt i gcrích.

Le Coiste Comh-Aireachta F, is féidir páirt níos mó a bheith ag airí san ullmhúchán agus sa 
bhainistíocht maidir le hábhar bagartha do chúrsaí slándála. Is é atá de ról leis an gcoiste 
córais an Stáit maidir le hanailís, ullmhúchán agus bearta freagartha i leith bhagairt do 
shlándáil na tíre a choinneáil faoi athbhreithniú agus soláthar a dhéanamh do chomhordú ar 
leibhéal ar idir na Ranna Rialtais agus na gníomhaireachtaí lena mbaineann an t-ábhar.

Strategic Priority E
Brexit (& Tuaisceart Éireann)

Lean an Roinn de chuidiú le hobair an Taoisigh agus an Rialtais i ndáil le ceisteanna a 
eascraíonn ó shocrú na Ríochta Aontaithe an tAontas Eorpach a fhágáil, an próiseas 
idirbheartaíochta san áireamh. Cuidíonn an Rannóg Gnóthaí Idirnáisiúnta, AE agus 
Thuaisceart Éireann le hobair Choiste Comh-Aireachta C maoirseacht a dhéanamh 
ar bheartaíocht an Rialtais uile i ndáil le Brexit. Oibríonn an Roinn go dlúth freisin 
le Ranna eile, ina measc an Roinn Gnóthaí Eachtracha agus Trádála a ghlac leis an 
bpríomhfhreagracht maidir le cúrsaí beartais i ndáil le Brexit sa bhliain 2017.

Chuir an Ríocht Aontaithe Airteagal 50 i bhfeidhm i mí Márta ionas gur tugadh fógra 
foirmeálta don Chomhairle Eorpach go raibh rú an AE a fhágáil, rud a chuir tús le próiseas 
fágála dhá bhliain. Leagadh amach Treoirlínte don idirbheartaíocht maidir le Brexit ag 
cruinniú mhí Aibreáin na Comhairle Eorpaí agus bhí an t-ábhar buartha a bhaineann go 
sainiúil le hÉirinn le sonrú ar na Treoirlínte sin – a bhfuil bainte amach leis an bPróiseas 
Síochána, a bhfuil de bhuntáiste leis agus a bhfuil geallta faoi, a chaomhnú agus a chosaint, 
teorainn dhocht dhaingean a sheachaint, agus an Comhlimistéar Taistil a chosaint. 
Admhaíodh faoin ráiteas a d’aontaigh an Chomhairle Eorpach go mbeadh, sa chás go 
dtiocfadh Éire aontaithe chun cinn i gcomhréir le Comhaontú Aoine an Chéasta, an dlínse 
iomlán a bheadh faoi Éire aontaithe den sórt sin ina chuid den Aontas Eorpach de réir dlí.

D’oibrigh an Rialtas go dícheallach, mar chuid de AE 27, chun a chinntiú go bhféadfaí 
dóthain dul chun cinn a dhéanamh i rith chéim tosaigh na hidirbheartaíochta maidir le 
Brexit agus a ligfeadh don Chomhairle Eorpach aontú tús a chur leis an dara céim den 
idirbheartaíocht. I gComhthuarascáil mhí na Nollag, bhain an Rialtas amach na spriocanna 
lena n-áirítear an Comhlimistéar Taistil a choinneáil ar bun, Comhaontú Aoine an Chéasta 
agus an Comhoibriú Thuaidh/Theas a chosaint, geallúint teorainn dhocht a sheachaint (an 
rogha cúlstop san áireamh) agus saoránacht an AE agus cearta eile a chaomhnú.

Tá ullmhú do Brexit agus déileáil leis ar bhealach a thugann an toradh is fearr is féidir 
don tír seo ar cheann de na bearta is tábhachtaí ag an Rialtas i gcónaí. Téann na torthaí a 
d’fhéadfadh a theacht dá bharr chomh fada le cuid mhór réimsí de shaol an náisiúin agus 
d’eacnamaíocht na tíre. Rinneadh ceisteanna maidir le Brexit a phlé go rialta ag cruinnithe 
Rialtais, i rith an ama ag teannadh le comhaontú mhí na Nollag idir an AE agus an Ríocht 
Aontaithe agus ag amanna eile, ag an gcruinniú i gCorcaigh i mí Deireadh Fómhair san 
áireamh.

Tá obair mhion á déanamh i gcónaí ag ullmhú d’imeacht na Ríochta Aontaithe as an Aontas 
Eorpach, pleanáil maidir le cúinsí teagmhasacha den uile chineál san áireamh. Tugadh 
bearta suntasacha isteach le Buiséad 2018 maidir le cuidiú le gnólachtaí agus le hearnáil na 
talmhaíochta agus an bhia.

Bhí cruinniú ag an Taoiseach le Céad-Aire na Breataine Bige, Carwyn Jones, maidir le 
caidreamh déthaobhach agus pléadh an caidreamh dlúth atá idir Éirinn agus an Bhreatain 
Bheag agus an tábhacht atá le calafoirt Holyhead agus Pembroke don trádáil agus don 
taisteal idir an dá oileán chomh maith le ceisteanna eile a eascraíonn i gcomhthéacs Brexit.

Tuaisceart Éireann

Tá Tuaisceart Éireann gan rialtas cineachta ag feidhmiú ann le breis agus bliain. Níor tháinig 
rialtas comhroinnt cumhachta de thoradh ar thoghcháin an Tionóil i mí Márta 2017 tar éis 
don leas-Chéad-Aire éirí as oifig agus olltoghchán na Ríochta Aontaithe i mí Meithimh. 
Rinne an Rialtas, ag obair i gcomhar le Rialtas na Breataine, áis agus éascaíocht do 
chainteanna maidir le Feidhmeannach nua a chur le chéile. Bhí cruinnithe roinnt uaireanta 
ag an Taoiseach agus Príomh-Aire na Ríochta Aontaithe i rith na bliana 2017 chun na 
hiarrachtaí rialtas cineachta a chur ar bun in athuair ó Thuaidh a phlé, chomh maith le 
réimse ceisteanna eile maidir le Brexit.

Tá an tsíocháin a choinneáil agus caidreamh a chothú ar an oileán seo ar cheann de na 
bearta príomhthábhachta is mó i gcónaí. Tá Prótacal maidir le hÉirinn agus Tuaisceart 
Éireann sa dréacht de Chomhaontú maidir le Brexit faoina ndéanfaí foráil faoin dlí do 
‘chúlstop’ a chur i bhfeidhm trína gcoinneofaí comhlíonadh iomlán le rialacha an Mhargadh 
Aonair agus an Aontais Custaim ar bun i dTuaisceart Éireann. Leanfaidh an Rialtas, ina 
chomhurraitheoir dó maidir le Comhaontú Aoine an Chéasta, den chaidreamh le páirtithe i 
dTuaisceart Éireann agus le Rialtas na Breataine d’fhonn Feidhmeannacht nua comhroinnt 
cumhachta a chur le chéile i dTuaisceart Éireann.

I mí Feabhra agus i mí Meán Fómhair, d’fhreastail an Taoiseach ar chruinnithe iomlánacha 
eile den Chomhchaidreamh Sibhialta Uile-Oileáin i mBaile Átha Cliath. Ó cuireadh an 
Comhchaidreamh Sibhialta Uile-Oileáin ar bun i ndeireadh na bliana 2016, tugadh cluas 
do thuairimí níos mó ná 1,500 ionadaí ón tsochaí shibhialta agus ón lucht tionsclaíochta 
i ngach contae maidir lena mbeadh i ndán mar gheall ar phróiseas Brexit ina n-earnáil 
féin. Tá sin ina lón eolais maidir le cur chuige an Rialtais i ndáil leis an idirbheartaíocht atá 
ar siúl agus ina bhonn cheana féin le bearta atá á dtabhairt i bhfeidhm mar chúnamh do 
ghnólachtaí.

Tosaíocht Straitéiseach F
Ullmhú don Am atá le Theacht 

Trí phróiseas na gCoistí Comh-aireachta, cuidíonn an Roinn leis an gcur chuige uile-rialtais 
maidir le ceapadh an bheartais agus cur i bhfeidhm na bpolasaithe i ndáil le tithíocht, 
infheistíocht i ngnéithe den bhonneagar agus a gcur ar fáil, beartaíocht maidir le cúrsaí 
aeráide, an Creat Náisiúnta Pleanála, an Plean Caipitil Deich mBliana a ullmhú, an Plean 
Náisiúnta Leathanbhanda agus béim thréan a choinneáil ar chur leis an soláthar d’árais 
tithíochta inacmhainne tríd an bplean Atógáil na hÉireann a chur i bhfeidhm.

Rinneadh obair mhór i rith na bliana 2017 ar Thionscadal Éireann 2040 trína dtugtar le 
chéile an Creat Náisiúnta Pleanála mar bheartas forghinearálta agus creat pleanála maidir le 
forbairt shóisialta, eacnamaíochta agus chultúrtha na hÉireann agus an plean deich mbliana 
don infheistíocht chaipitil - an Plean Forbartha Náisiúnta 2018-2027.

Tá an t-athrú aeráide ar cheann de na deacrachtaí is mó a chuirtear roimh an domhan sa lá 
atá inniu ann. Ó thaobh scála agus castachta, ní mór cur chuige ar bhealach comhordaithe 
ar leibhéal na tíre seo agus ar an leibhéal idirnáisiúnta araon. Faoin gClár do Rialtas 
Comhpháirtíochta, gealltar oibriú ar son thír atá éadrom ó thaobh carbóin agus seasmhach 
ó thaobh aeráide faoin mbliain 2050. Foilsíodh an chéad Phlean Náisiúnta Maolúcháin faoi 
reachtaíocht na hÉireann i mí Iúil 2017 ina luaitear bearta agus gníomhartha chun tabhairt 
faoin ábhar dúshláin is práinní idir seo agus an bhliain 2020 agus ullmhú do spriocanna 
an AE, a mbeidh Éire ag féachaint lena sásamh faoin mbliain 2030. Sonraítear an straitéis 
náisiúnta maidir le bearta a thabhairt i bhfeidhm in earnálacha éagsúla agus ag údaráis 
áitiúla ionas go maolaítear an bhagairt don Stát ó thorthaí dochracha a thiocfadh ar an 
athrú aeráide. Luaitear níos mó ná 70 beart sa Phlean agus 106 beart faoi leith mar bhonn 
treise fúthu sin.

D’fhoilsigh Roinn an Taoisigh an Mheasúnacht Náisiúnta Baoil 2017 ina leagtar amach 
forléargas ardleibhéil ar réimsí baoil straitéiseacha a bheadh roimh an tír seo bunaithe 
ar réamhchomhairliúchán a rinneadh leis na Ranna Rialtais, le geallsealbhóirí agus leis 
an bpobal. Admhaítear an suntas atá le réimsí baoil a eascraíonn ó Brexit a d’fhéadfadh 
tionchar leathanréimseach a imirt ar ghnéithe uile shaol na tíre an tráth céanna a dtugtar 
chun suntais gur gá súil a choinneáil ar réimsí eile baoil chomh maith.

Rinneadh Treochlár an Rialtais maidir le hAthchóiriú ar chúrsaí Pinsin 2018-2023 a 
chur i dtoll a chéile sa bhliain 2017. Plean cúig bliana atá ann chun feabhas a chur ar 
inmharthanacht na bpinsean agus ar líon na ndaoine a mbeadh siad acu. Tagann sé réimse 
faoi scáth an phlean, ina measc athchóiriú maidir leis an bpinsean stáit, athchóiriú maidir 
le pinsin na seirbhíse poiblí, feabhas ar chúrsaí rialachais agus rialúcháin, scéim pinsin 
nua a dtarlódh clárú go huathoibríoch ann a thabhairt isteach d’oibrithe san earnáil 
phríobháideach, agus solúbthacht níos mó a fhágáil ag daoine níos aosta maidir le hoibriú 
go mbaintear amach an ghnáthaois scoir nó níos faide ná sin.

Feabhsú Cumais
Chuidigh an Roinn le hobair Bhord Bainistíochta na Státseirbhíse, faoi chathaoirleacht an 
Ard-Rúnaí, agus tionóladh naoi gcinn de chruinnithe i rith na bliana 2017 chun maoirseacht 
a dhéanamh ar chur i bhfeidhm Phlean Athnuachana na Státseirbhíse. Mar chuid den 
dícheall ginearálta cur le cumas agus le toradh feidhme ar fud na Státseirbhíse, rinneadh 
dul chun cinn sonrach i rith na bliana 2017 maidir le scéim nua gluaisteachta a thabhairt 
chun cinn don Oifigeach Feidhmiúcháin agus don Oifigeach Cléireachais, seirbhís oiliúna 
nua i gcomhar maidir le Foghlaim agus Forbairt d’fhostaithe agus Straitéis AD na nDaoine a 
sheoladh maidir leis an Státseirbhís.

Tá Suirbhé ar Rannpháirtíocht Fostaithe na Státseirbhíse ar cheann de na bearta 
tábhachtacha faoi Phlean Athnuachana na Státseirbhíse agus bhí ráta freagartha 88% sa 
Roinn maidir le suirbhé na bliana 2017, toradh maith i gcomórtas le ráta na bliana 2015 
sa Roinn (51%) agus le meánráta na Státseirbhíse ar fad sa bhliain (56%). Is léir ar thorthaí 
na Státseirbhíse ar fad a foilsíodh i mí Márta 2018 gur tháinig feabhas maidir le mórchuid 
an 24 téama a léiríonn go bhfuil na fostaithe an-tugtha don obair agus an-chumasach ina 
bun. Is léir ar thorthaí na Roinne gur tháinig feabhas maidir le 21 as 24 téama ar na torthaí 
a mheas i gcomórtas le torthaí na bliana 2015, agus bhí torthaí na Roinne níos fearr ná 
meántorthaí 2017 na Státseirbhíse ar fad maidir le 23 as 24 téama.

Oibríonn an Roinn go forbheartach ar mhaithe le tionscnaimh maidir le comhionannas 
inscne. Sa bhliain 2017, ba mhná ar fad a d’ainmnigh an Roinn do Chlár Bhainistiú Cumais 
Oifigigh Sinsearacha na Seirbhíse Poiblí agus ba mhná 50% díobh siúd a chuir an Roinn 
chun cinn do chlár Cheannaireacht Feidhmiúcháin na bPríomhoifigeach. Tá an Roinn 
páirteach freisin i gClár Meantóireachta Tras-chomhlachta IMI/30% Club na bliana 2018. Is 
mná 50% de na daltaí (ar leibhéal an Phríomhoifigigh Chúnta) agus de na hoidí (ar leibhéal 
Dara Rúnaí / Rúnaí Cúnta) atá páirteach ann.

Is é An tSeirbhís Phoiblí 2020, a seoladh i mí na Nollag 2017, an creat nua maidir le 
forbairt agus nuáil sa tseirbhís phoiblí. Tá de chuspóir leis go gcruthófaí seirbhís phoiblí 
níos tréine agus go gcuirfí seirbhísí ar chaighdeán níos fearr ar fáil do phobal na hÉireann. 
Beidh bainisteoirí sinsearacha de chuid na Státseirbhíse agus na Seirbhíse Poiblí i mbun 
maoirseachta ar an gcur i bhfeidhm.

Cuireadh an tAonad Cumarsáide Straitéiseach (SCU) ar bun i mí Iúil 2017 d’fhonn simpliú 
agus feabhsú acmhainne a thabhairt i gcrích i ndáil le cúrsaí cumarsáide ar fud an rialtais ar 
fad. Tar éis d’Ard-Rúnaí an Rialtais athbhreithniú a dhéanamh ar an Aonad i mí Márta 2018, 
moladh an tAonad a fhoirceannadh agus go dtiocfadh Roinn an Taoisigh ar ais chuig córas 
Sheirbhís Eolais an Rialtais (GIS) mar a bhíodh ar bun roimhe seo (ach leasú a dhéanamh ar 
an gcóras sin) le buiséad níos ísle agus ról níos teoranta ná mar a bhí i gceist leis an SCU.

Leanfar leis an gcaomhchóiriú ar chúrsaí cumarsáide agus leis an obair ar leathnú leis 
an acmhainn ina leith sin, mar shampla an tairseach gréasáin amháin www.gov.ie; an 
tionscadal maidir le cló aitheantais amháin don rialtas; bearta éifeachtachta lena mbainfidh 
comharobair níos fearr ar fud an rialtais; agus oiliúint agus forbairt ghairme leanúnach do 
na fostaithe atá ag saothrú i réimse na cumarsáide.

Caiteachas na bliana 2017
Roinn an Taoisigh

     Toradh Sealadach 2017   €000

RIARACHÁN
Tuarastail, Pá agus Liúntais         12,487         
Taisteal agus Cothabháil                             618  
Oiliúint agus Forbairt agus Costais Theagmhasachas      555
Postas agus Teileachumarsáid      274
Trealamh Oifige & Soláthairtí Oifige     1,040
Costas Áitribh Oifige       348 
Seirbhísí Comhairleoireachta      0
Iomlán maidir le Riarachán       15,322

SEIRBHÍSÍ EILE
An Oifig Náisiúnta um Fhorbairt Shóisialta & Gheilleagrach (Deontas)1,889 
Binsí Fiosrúcháin        6,552
Coimisiúin Imscrúdúcháin       2,403
Cosaint Sonraí                                                                                    378
Gnóthaí Diaspóra                                                                                   266
Tionól na Saoránach        1,535 
Móriomlán         28,345
Lúide Leithreasaí-i-gCabhair      (757)
Iomlán Glan                                                                                           27,588

(B’ionann an t-ús/cúiteamh mar gheall ar mhallíocaíochtaí i rith na bliana 2017 agus €667.99)

Foireann na Roinne

* Coibhéis 211.5 ball foirne lánaimseartha a bhí ag obair sa Roinn ag deireadh na bliana 2017

Forléargas ar Úsáid Fuinnimh 2017
Tithe an Oireachtais atá i mbun an riaracháin maidir le húsáid fuinnimh i gcloigín Thithe an 
Rialtais, Roinn an Taoisigh san áireamh. Le blianta beaga anuas, tá athrú suntasach ar na 
bealaí ina gcuirtear seirbhísí fuinnimh ar fáil agus ar na modhanna ina ndéantar táillí maidir 
leis na seirbhísí a leagan ar na tionóntaí éagsúla sa choimpléasc.

Déantar fuinneamh a ídiú maidir le soilse, teas, aerchóiriú, uisce te, trealamh oifige agus 
trealamh TE agus i ndáil le trealamh lónadóireachta. Tá obair ar bun sa Roinn d’fhonn 
an méid leictreachais a chaitear a ísliú. Ar na bearta a rinneadh i rith na bliana 2017, bhí 
forfheabhsú ar an gcóras soilse le bolgáin solais LED a chur isteach agus forfheabhsú 
iomlán ar na soilse in Ionad an Phreasa. Tá Oifigeach Feidhmíochta maidir le cúrsaí 
Fuinnimh ceaptha ag an Roinn faoi mar a éilítear faoi Straitéis Éifeachtúlacht Fuinnimh na 
hEarnála Poiblí.

D’ídigh Roinn an Taoisigh fuinneamh mar seo a leanas i rith na bliana 2017:

1.034 MWH Leictreachais
1.106 MWH Gáis

Ídíodh 6.6 tonna de mhillíní adhmaid freisin i gcoire bithmhaise an choimpléasc. Tharla 
laghdú maidir le húsáid na millíní adhmaid i gcomparáid le blianta roimhe seo mar gheall 
ar an gcoire a bheith briste agus sin ba chúis freisin le níos mó leictreachais a ídiú i rith na 
bliana 2017.
 
Leanfaidh an Roinn i rith na bliana 2018 den obair d’fhonn laghdú breise ar an méid 
fuinnimh a ídítear agus den obair forfheabhsúcháin ar an gcóras soilse. Beidh Lá Feasachta 
SEAI á eagrú chomh maith.




